
ಬ್ರಹ್ಮಾಂಡಪುರಾಣತಃ ಸ್ತೋತ್ರಂ
ಅತಿಪಾಟಲವಕ್ತ್ರಾಬ್ಜಂ ಧೃತಹೇಮಾದ್ರಿವಿಗ್ರಹಂ .

ಆಂಜನೇಯಂ ಶಂಖಚಕ್ರಪಾಣಿಂ ಚೇತಸಿ ಧೀಮಹಿ .. 1..

ಶ್ರೀಯೋಗಪೀಠವಿನ್ಯಸ್ತವ್ಯತ್ಯಸ್ತಚರಣಾಂಬುಜಂ .

ದರಾರ್ಯಭಯಮುದ್ರಾಕ್ಷಮಾಲಾಪಟ್ಟಿಕಯಾಯುತಂ .. 2..

ಪಾರಿಜಾತತರೋರ್ಮೂಲವಾಸಿನಂ ವನವಾಸಿನಂ .

ಪಶ್ಚಿಮಾಭಿಮುಖಂ ಬಾಲಂ ನೃಹರೇರ್ಧ್ಯಾನಸಂಸ್ಥಿತಂ .. 3..

ಸರ್ವಾಭೀಷ್ಟಪ್ರದಂ ನೄಣಾಂ ಹನುಮಂತಮುಪಾಸ್ಮಹೇ .

ನಾರದ ಉವಾಚ
ಸ್ಥಾನಾನಾಮುತ್ತಮಂ ಸ್ಥಾನಂ ಕಿಂ ಸ್ಥಾನಂ ವದ ಮೇ ಪಿತಃ .
ಬ್ರಹ್ಮೋವಾಚ
ಬ್ರಹ್ಮನ್ ಪುರಾ ವಿವಾದೋಽಭೂನ್ನಾರಾಯಣಕಪೀಶಯೋಃ ..
ತತ್ತೇಽಹಂ ಸಂಪ್ರವಕ್ಷ್ಯಾಮಿ ಸಾವಧಾನಮನಾಃ ಶೃಣು .

ಏಕಮಾಸಾದ್ವರದಃ ಸಾಕ್ಷಾತ್ ದ್ವಿಮಾಸಾದ್ರಂಗನಾಯಕಃ .. 1..
ಮಾಸಾರ್ಧೇನ ಪ್ರವಕ್ಷ್ಯಮಿ ತಥಾ ವೈ ವೇಂಕಟೇಶ್ವರಃ .
ಅರ್ಧಮಾಸೇನ ದಾಸ್ಯಾಮಿ ಕೃತಂ ತು ಪರಮಂ ಶಿವಂ .. 2..

ಘಟಿಕಾಚಲಸಂಸ್ಥಾನಾದ್ಧಟಿಕಾಚಲವಲ್ಲಭಃ .
ಹನುಮಾನಂಜನಾಸೂನೂ ರಾಮಭಕ್ತೋ ಜಿತೇಂದ್ರಿಯಃ .. 3..
ಘಟಿಕಾದೇವ ಕಾಮ್ಯಾನಾಂ ಕಾಮದಾತಾ ಭವಾಮ್ಯಹಂ .

ಶಂಖಚಕ್ರಪ್ರದೋ ಯೇನ ಪ್ರದಾಸ್ಯಾಮಿ ಹರೇಃ ಪದಂ .. 4..

ಘಟಿಕಾಚಲಸಂಸ್ಥಾನೇ ಘಟಿಕಾಂ ವಸತೇ ಯದಿ .

ಸ ಮುಕ್ತಃ ಸರ್ವಲೋಕೇಷು ವಾಯುಪುತ್ರಪ್ರಸಾದತಃ .. 5..
ಬ್ರಹ್ಮತೀರ್ಥಸ್ಯ ನಿಕಟೇ ರಾಘವೇಂದ್ರಸ್ಯ ಸನ್ನಿಧೌ .

ವಾಯುಪುತ್ರಂ ಸಮಾಲೋಕ್ಯ ನ ಭಯಂ ವಿದ್ಯತೇ ನರೇ .. 6..

ತಸ್ಮಾದ್ವಾಯುಸುತಸ್ಥಾನಂ ಪವಿತ್ರಮತಿದುಲರ್ಭಂ .

ಪೂರ್ವಾಬ್ಧೇಃ ಪಶ್ಚಿಮೇ ಭಾಗೇ ದಕ್ಷಿಣಾಬ್ಧೇಸ್ತಥೋತ್ತರೇ .. 7..

ವೇಂಕಟಾದ್ದಕ್ಷಿಣೇ ಭಾಗೇ ಪರ್ವತೇ ಘಟಿಕಾಚಲೇ .

ತತ್ರೈವ ಋಷಯಃ ಸರ್ವೇ ತಪಸ್ತಪ್ಯಂತಿ ಸಾದರಂ .. 8..

ಪಂಚಾಕ್ಷರಮಹಾಮಂತ್ರಂ ದ್ವಿಷಟ್ಕಂ ಚ ದ್ವಿಜಾತಿನಾಂ .

ನಾಮಮಂತ್ರಂ ತತಃ ಶ್ರೀಮನ್ ಸ್ತ್ರೀಶೂದ್ರಾಣಾಮುದಾಹೃತಂ .. 9..

ತತ್ರ ಸ್ನಾತ್ವಾ ಬ್ರಹ್ಮತೀರ್ಥೇ ನತ್ವಾ ತಂ ವಾಯುಮಂದಿರೇ .

ವಾಯುಪುತ್ರಂ ಭಜೇನ್ನಿತ್ಯಂ ಸರ್ವಾರಿಷ್ಟವಿವರ್ಜಿತಃ .. 10..
ಸೇವತೇ ಮಂಡಲಂ ನಿತ್ಯಂ ತಥಾ ವೈ ಹ್ಯರ್ಧಮಂಡಲಂ .

ವಾಂಛಿತಂ ವಿಂದತೇ ನಿತ್ಯಂ ವಾಯುಪುತ್ರಪ್ರಸಾದತಃ .. 11..
ತಸ್ಮಾತ್ತ್ವಮಪಿ ಭೋಃ ಪುತ್ರ ನಿವಾಸಂ ಘಟಿಕಾಚಲೇ .. 11..

ನಾರದ ಉವಾಚ
ಕಥಂ ವಾಸಃ ಪ್ರಕರ್ತವ್ಯೋ ಘಟಿಕಾಚಲಮಸ್ತಕೇ .

ಕೇನ ಮಂತ್ರೇಣ ಬಲವಾನಾಂಜನೇಯಃ ಪ್ರಸೀದತಿ .. 12..

ವಿಧಾನಂ ತಸ್ಯ ಮಂತ್ರಸ್ಯ ಹೋಮಂ ಚೈವ ವಿಶೇಷತಃ .
ಕಿಯತ್ಕಾಲಂ ತತ್ರ ವಾಸಂ ಕರ್ತವ್ಯಂ ತನ್ಮಮಾವದ .. 13..

ಬ್ರಹ್ಮೋವಾಚ
ಬ್ರಹ್ಮತೀರ್ಥೇ ತತಃ ಸ್ನತ್ವಾ ಹನುಮತ್ಸಂಮುಖೇ ಸ್ಥಿತಃ .
ದ್ವಾದಶಾಕ್ಷರಮಂತ್ರಂ ತು ನಿತ್ಯಮಷ್ಟಸಹಸ್ರಕಂ .. 14..

ಜಪೇನ್ನಿಯಮತಃ ಶುದ್ಧಸ್ತದ್ಭಕ್ತಸ್ತು ಪರಾಯಣಃ .
ನಿರಾಹಾರಃ ಫಲಾಹಾರೋ ಬ್ರಹ್ಮಚರ್ಯವ್ರತೇ ಸ್ಥಿತಃ .. 15..
ಮಂಡಲಂ ತತ್ರ ವಸ್ತವ್ಯಂ ಭಕ್ತಿಯುಕ್ತೇನ ಚೇತಸಾ .

ಧ್ಯಾನಶ್ಲೋಕಂ ಪ್ರವಕ್ಷ್ಯಾಮಿ ಶೃಣು ನಾರದ ತತ್ತ್ವತಃ .. 16..
ತಮಂಜನಾನಂದನಮಿಂದುಬಿಂಬನಿಭಾನನಂ ಸುಂದರಮಪ್ರಮೇಯಂ .

ಸೀತಾಸುತಂ ಸೂಕ್ಷ್ಮಗುಣಸ್ವದೇಹಂ ಶ್ರೀರಾಮಪಾದಾರ್ಪಣಚಿತ್ತವೃತ್ತಿಂ .. 17..

ಏವಂ ಧ್ಯಾತ್ವಾ ಸದಾ ಭಕ್ತ್ಯಾ ತತ್ಪಾದಜಲಜಂ ಮುದಾ .

ಚತುರ್ಥಾಂಶೇನ ಹೋಮಂ ವಾ ಕರ್ತವ್ಯಂ ಪಾಯಸೇನ ಚ .. 18..

ವಿಧಿನಾ ವಿಧಿಯುಕ್ತಸ್ತು ವಿದಿತ್ವಾ ಘಟಿಕಾಚಲಂ .

ಜಗಾಮ ಜಯಮನ್ವಿಚ್ಛನ್ನಿಂದ್ರಿಯಾಣಾಂ ಮಹಾಮನಾಃ .. 19..
ಏವಂ ನಿಯಮಯುಕ್ತಃ ಸನ್ಯಃ ಕರೋತಿ ಹರೇಃ ಪ್ರಿಯಂ .

ವಿಜಯಂ ವಿಂದತೇ ದೇಹೀ ವಾಯುಪುತ್ರಪ್ರಸಾದತಃ .. 20..
ಇತಿ ಬ್ರಹ್ಮಾಂಡಪುರಾಣತಃ ಶ್ರೀಘಟಿಕಾಚಲಹನುಮತ್ಸ್ತೋತ್ರಂ ಸಂಪೂರ್ಣಂ .

